                   山窩壢肚个丁香花

 
李 家 同
    吾屋下世世代代都戴在這隻細村莊肚，村莊个位所在山个窩壢肚，山窩壢肚有一大片个草埔，草埔邊脣生到淰淰个丁香樹，春天咧 ，草埔四周圍開淰淡紫色个丁香花，山窩壢裡肚不時就鼻得著陣陣个花香。

    𠊎摎一群細人仔一有閒，就在草埔項搞，𠊎兜這群鄉下个細人仔，除了自家个屋下摎學校以外，大部分个時間旦勢都係在這隻草埔項過个。

　　一年前，有人來摎阿爸講，講政府徵兵，佢應該馬上去做兵，阿爸只好當毋盼得个離開恩歸屋下人，下山去吔。一開始還有信仔來，半年前，消息續斷忒咧，阿姆去打探，得著个消息係阿爸在戰場項失蹤吔。

　　𠊎兜這附近仔隔壁鄰舍个阿叔阿伯，全部就去打戰吔，村莊裡肚伸著老个弱个無就係婦人家摎細人仔，𠊎這兜細倈仔，除了在草埔項搞以外，還愛做兜仔田肚个粗事。

　　𠊎去問先生，到底阿爸去打麼人？先生同𠊎講，佢兜係去打回教徒，𠊎又問做麼个愛打回教徒，先生一時續毋知愛樣仔講，佢講个理由當像摎歷史有關係，看起來係四百年前个恩恩怨怨，到今晡日又拿出來舊事重提吔。

    有一日，有一个炮兵个部隊駛入村庄肚，佢兜將大炮架在山窩壢裡肚个草埔項，也架當多在窩壢个溝仔肚，揞起來分人看毋出，佢兜來到這位，𠊎這群細倈仔逐儕就暢到奈毋好，歸日仔看這兜士兵仔操演，第一擺演習放炮个時節，𠊎兜都企在遠遠大嫲聲歡呼。

    𠊎從來毋識看過回教徒，只知講幾十年來，𠊎兜基督徒一直摎佢兜和平相處，毋知做麼个忽然間又愛打起來，𠊎一直就搞毋清楚。

    最尾，恩開火吔，炮兵在一日打早个時節忽然間向等山下開砲，𠊎兜還睡到當熟加下畀吵醒，炮火毋單淨吵醒恩兜，連窗仔也強強就震爛忒咧，阿姆馬上將𠊎兜聚共下，囥在一張桌仔底下。

    兩日以後，對方反擊吔，炮彈零零星星落在村仔各地，一息就無損害著炮兵个基地毋過恩个好日子就無忒咧，一聽著火炮聲，恩就愛尋一隻地方囥起來。

    有一個暗晡，回教徒个炮彈非常準確落在草埔炮兵基地項，恩个炮兵還來不掣回手，大炮就在一點鐘內強強分人毀忒吔。炮兵个大炮無忒哩，只好撤退，佢兜毋單淨無大炮，連一台車仔也無，所有个人都要用行个下山。

    部隊長帶等一位傷兵來到吾屋下，這位哀過个阿叔變成盲目仔，腳髀也斷忒咧。雖然佢只有細細聲緊呻，恩做得想仔著佢有幾大个痛苦。部隊看來也無麼个醫藥做得減少厥个痛苦，部隊長請阿姆照顧這位後生人，佢講戰爭一有轉機，佢兜就會轉來帶佢去分醫生看。佢兜用擔架扛佢進來吾个屋肚，阿姆煞煞答應收留佢，也保證會讓佢摎𠊎兜共下生活，𠊎兜食麼个，佢就食麼个，毋會虧待佢。

   後生人該兜伴仔向佢道別，臨走還分佢一支銃仔，佢接過以後放在枕頭下背。
    雖然部隊撤退吔，𠊎兜還有聽著炮聲，𠊎兜已經當有經驗，聽炮聲大概就知放炮个地方有異遠。敵人異像離𠊎兜越來越近吔。

    阿姆問這位厚生人个名姓摎厥屋下个地址，因為阿姆想無定著做得想辦法分厥屋下人知佢還生，佢仰仔都不肯分𠊎兜知，他講反正失蹤个人多的是，就讓厥屋下人恅著佢失蹤算吔。
    阿姆聽著以後，偷偷仔走去噭，這位後生人應該毋知吾爸也已經失蹤吔。

    已經係春天，草埔項个丁香花開哩。在屋裡肚都做得鼻著丁香花的香味。

    有一日，天時好到不得了，天頂特別个青。後生人問𠊎兜外背个天時係毋係當好。𠊎兜講係呀。佢拜託𠊎兜扛佢到草埔項去，該日一聲炮聲都無，恩這幾隻細人仔七手八腳个將佢扛出去。佢又問𠊎兜係毋係丁香花開吔。𠊎兜講係呀。佢要求𠊎兜將佢放在一頭丁香樹个下背，也喊𠊎兜摘一大把丁香花分佢。

    過後，佢喊𠊎這兜細人仔去草埔項搞，總係做毋得離大炮忒兼，因為還係有爆炸个可能。佢講佢愛在丁香花下睡一下。

    𠊎摎阿哥帶等吾屋下个牧羊犬在草埔項走相逐，忽然間𠊎兜聽著一聲銃仔聲響起來，𠊎兜遽遽走轉去，發現後生人个銃仔跌在地泥項，𠊎兜摘个花也掞到一地泥。

    阿姆講恩應該遽遽將佢埋葬起來，毋過無可能尋得著棺材。阿姆動員當多人，挖一個長形个墓穴，阿姆用被單將後生人包起來，也準備一床毯仔，準備將佢放進泥肚以後，用毯仔將佢弇好。佢講恁樣後生人个嘴正毋會食著泥。

    因為全愛靠𠊎這兜細人仔來挖這窟仔，等窟仔挖好已經係臨暗頭。村莊肚个老神父也到吔，佢請人將教堂个鐘打響。

    自從炮兵進駐𠊎兜个村莊以來，這還係第一擺聽著教堂打鐘仔。

    在𠊎兜愛將擔架放下去个時節，有回教徒个士兵出現吔，佢兜恬恬仔行進村莊，當細義个前進。正當佢兜看著𠊎兜無用棺材埋葬个時節，都露出當毋相信个表情，其中有一个係軍官个人問𠊎兜，「佢係回教徒無？」
    後來𠊎正知，回教徒係無用棺材个，佢兜只係將屍體用布仔包起來埋忒，讓死忒个人早日回歸自然。

    𠊎兜摎軍官講，𠊎兜無棺材，只好恁樣，軍官頭低低仔自言自語，「無想到死亡讓恩兜變到全部都共樣吔。」，佢喊厥个部下摎帽仔脫下來，在旁邊觀禮。𠊎這幾隻細倈仔負責填土，因為係細人仔，進度當慢，還係靠該兜回教徒个士兵將土填轉去。

    這係兩禮拜以前个事，後生人个墓地因為春雨个滋潤續生歸坪仔个草仔。丁香花謝吔以後，就會落在這塊新个草坪項，𠊎兜無在墓地項做任何个記號，只有恩知，這位埋葬一個毋知名姓个後生人。

    回教士兵走以後，𠊎兜个細村莊無再過聽著炮聲，細人仔上課摎種田伸个時間又做得在草埔項煞力牯走相逐煞忙搞暢啊。毋過，𠊎相信，𠊎這兜細倈仔都有一種共同个想法：總有一日，會有兜大人愛將𠊎兜送上戰場，𠊎兜乜有可能一生人就轉毋來吔。

    毋過𠊎還係有一隻細細仔个願望，𠊎希望𠊎个國家裡肚滿奈就種淰丁香花个樹，假使𠊎做毋得轉來，𠊎希望做得分人埋在一頭大个丁香花樹下。春天來个時節，讓淡紫色个丁香花掞在𠊎个身上。
